REZIME RADA

U ovom radu razmatraju se karakteristike modalnih i faznih glagola i njihovih dopuna u različitim stilovima bosanskoga jezika. Zaključeno je da modalni i fazni glagoli s njihovim dopunama bilo u infinitivu ili u prezentu s veznikom da, kada se radi o istom subjektu, čine složeni glagolski predikat. Prezent ovdje nije pokazatelj posebne rečenice. Utvrđeno je da se u literaturi modalnim i faznim glagolima daje status nepunoznačnih riječi, ali i status sintakseme, tj. punoznačne riječi jer se navodi da s drugim punoznačnim glagolom čine vezane sintagme. Dat je prijedlog opisa modalnih i faznih glagola u gramatikama sa svim njihovim značenjima i tipovima modalnosti koje iskazuju. Zabilježeni su i modalni i fazni glagoli koji nisu potvrđeni u literaturi. Utvrđeno je da se u istraživanom korpusu pet stilova standardnoga bosanskog jezika češće javlja infinitiv kao dopuna modalnim i faznim glagolima, mada ni broj dopuna u prezentu sa da nije zanemarljiv. Dopune u infinitivu još su dominantnije u odnosu na dopune u prezentu sa da u historijskim izvorima bosanskoga jezika. Glagol htjeti u modalnom značenju u prezentu se uglavnom dopunjava konstrukcijom prezent + da, a u sastavu futura I uglavnom infinitivom. U ostalim oblicima modalni glagol se javlja uz obje dopune.. Zaključeno je da nije dominantna osobina bosankoga jezika dopunjavanje enklitičkog oblika glagola htjeti u futuru I prezentom sa da. Glagol trebati u modalnom značenju, kada je subjekt poznat, upotrebljava se i u ličnom glagolskom obliku bez obzira na oblik dopune, najčešće u razgovornom i novinarsko-publicističkom stilu.

